
ЗАХИДАЛ 121

	 

	ФИЛИППИН БА АМЕРИКИЙН НЭГДСЭН УЛС

	 

	1933 оны нэгдүгээр сарын 3

	 

	Бид Шинэ жил болоод баахан тасалдчихлаа, одоо яриандаа эргэж орох учиртай байна. Бид Филиппиний арлын талаар хангалттай сайн ярьж аваад Дорнод Азийн байдлыг бүхэлд нь дуусгаж болох байна. Яагаад энэ арлын талаар онцгой анхаарал тавих хэрэгтэй болсон бэ? Би захидлууддаа нэрийг нь ч дурдалгүй өнгөрсөн олон олон арал Ази болон бусад нутагт байсан шүү дээ. Бид Азид шинэ үеийн империализм түгж дэлгэрсэн хийгээд тэр империализм бүр хуучны соёл иргэншилтэй хэрхэн зууралдсаны мөрийг мөшгөн олж мэдэхийг хичээсэн юм. Энэтхэг бол бидний судлахаар сонгон авсан (колонийн) эзэнт улсын сонгодог жишээ байлаа. Хятад бол үүнээс ялгаатай, тэгэхдээ л аж үйлдвэрийн империализм яаж дэлгэрснийг бидэнд өөр талаас нь харуулсан онцгой чухал үзүүлэлт мөн. Дорнод Энэтхэг, Энэтхэг˗Хятадын Хойг болон бусад газрууд мөн л бидэнд ямар нэгэн зүйл харуулж өгөв. Энэ үзлийн үүднээс Филиппинийг ч бид бас сонирхон үзэх хэрэгтэй байгаа юм. Шинээр гарч ирсэн гүрэн болох Америкийн Нэгдсэн Улс тэнд яаж ажилласныг харахад бүр ч сонирхолтой болох юм.

	Америкийн Нэгдсэн Улс бусад гүрнүүдийг бодвол Хятадын талаар цэг их түрэмгийлэхгүй байснаар барахгүй, зарим талаар бусад империалист засгийн газруудад саад учруулан Хятадад тусалж байсныг бид харсан билээ. Энэ нь тэд империализмыг жигшин үзсэн буюу Хятадыг хайрлан үзсэнээс болсон хэрэг биш, харин америк хийгээд европын орнуудын хооронд тодорхой ялгаатай байсан дотоодынх нь хүчин зүйлээс болсон хэрэг байжээ. Европын орнууд шигүү хүн ам бүхий жижигхэн тивд багтаж ядан, хаашаа ч чөлөөтэй хөдлөх аргагүй байв. Тэдний хооронд байнга хямралдаан мөргөлдөөн гардаг байв. Том аж үйлдвэрийн эрин үе ирмэгц түүний хүн ам түргэн өсөж, таваарыг улам бүр их хэмжээгээр үйлдвэрлэн гаргах болсон нь дотооддоо борлуулах газаргүйд хүрсэн байна. Өсөн үржиж байсан хүн амд хүнсний зүйл, фабрикуудад түүхий эд, аж үйлдвэрийн таваарт зах зээл хэрэгтэй болсон байна. Тэр хэрэгцээг хангах эдийн засгийн зайлшгүй шаардлагын улмаас тэд алс холын орнууд руу аялж, эзэнт улс байгуулахын төлөө хоорондоо тэмцэлдэхэд хүрсэн ажээ.

	Гэтэл Америкийн Нэгдсэн Улсад тийм зовлон байсангүй. Энэ орон бараг бүх европын дайтай нутаг дэвсгэртэй, тэр үед хүн ам нь нэг их биш байлаа. Бүх хүн амд хүрэлцэхүйц газартай тул эзэмшээгүй асар уудам нутаг дэвсгэрээ хөгжүүлэхэд хүч чадлыг зориулах ихээхэн боломжтой байлаа. Америкийн Нэгдсэн Улс төмөр зам барьж өргөжүүлэхийн хэрээр Номхон далай тийш өрнө зүг улам ахисаар байлаа. Тэр бүх ажлыг улс орныхоо дотор америкууд өөрсдөө хийж, колоничлох балмад явдал үйлдэх зав ч үгүй, тийм бодол санаа ч агуулаагүй байлаа. Тэр ч байтугай нэг үе Калифорнийн эрэг дагуу ажиллах хүчин дутагдсан учир хятад ажилчин ирүүлж өгөхийг хятадын засгийн газраас хүсэхэд хүрч байсан гэж би чамд ярьж байсан билээ. Тэр хүсэлтийг биелүүлсэн боловч хожим нь түүнээс болж хоёр орны хоорондын харилцаа хурцадсан юм. Америкууд улс орныхоо дотор хийх ажил ихтэй байсан тул европын засгийн газруудын эзлэн авсан эзэнт улсын төлөө тэмцэлд оролцоогүй байжээ. Харин бусад гүрнүүд Хятадыг хуваагаад авчих вий гэж айсан учир зүгээр сууж болохгүй гэж үзээд тэд Хятадын хэрэгт оролцож эхлэх болжээ.

	Гэвч Филиппиний арал ямар ч гэсэн шууд Америкийн эрхшээлд орсон байна. Тэр явдал америкийн империализмын онцлогийг бидэнд харуулж өгөх учраас бид түүнийг ихэд анхааран сонирхож байгаа юм. Тэгэхдээ Америкийн Нэгдсэн Улсын эзэгнэх ёс Филиппиний арлуудаар л хязгаарлагдаж байгаа юм гэж бодож болохгүй билээ. Гаднаас нь харвал зөвхөн Филиппин л Америкийн Нэгдсэн Улсын колонийн бүрэлдэхүүнд орж байгаа боловч тэд бусад империалист гүрнүүдийн туршлагыг ажиглан, бас тэдэнд тохиолдож байсан золгүй явдлаас сургамж авч, тэдний хуучин аргыг төгөлдөр болгон сайжруулжээ. Тэд Англи Энэтхэгийг өөртөө хавсарган нэгтгэсэн шиг тэгж бусад орныг хавсарган нэгтгэх гэж эс чармайжээ. Тэд ашиг олох явдлыг л голлон сонирхож байсан учир улс орны эд баялагт л хяналт тогтоох талаар алхам хийдэг байлаа. Эд баялагт нь л хяналтаа тогтоогоод авбал тухайн орны ард түмэн хийгээд, улмаар уг орныг хялбархан хяналтдаа оруулж авч болдог байна. Тэд тийм арга хэрэглэн уг орны дайчин үндсэрхэх үзэлтэй нэг их хямралдаж. мөргөлдөхгүйгээр хяналтаа тогтоон, эд баялгийг нь ашиглаж чадаж байлаа. Овжин энэ аргыг эдийн засгийн империализм хэмээн нэрлэдэг юм. Түүнийг газрын зураг дээр тэмдэглэсэн юм байдаггүй. Хэрэв чи түүнийг газарзүйн сурах бичиг, газарзүйн атласаас харах юм бол уг орныг эрх чөлөөтэй, тусгаар тогтносон улс гэж аргагүй тооцох болно. Гэвч түүнийг бүр лавшруулаад харах юм бол нэг орон нөгөөгийнхөө хавчлагад, бүр тодруулж хэлбэл түүний банкны эзэд үйлдвэр худалдааны том эздийн мэдэлд байгаа нь аяндаа харагдах болно. Америкийн Нэгдсэн Улс тэрхүү үл үзэгдэх эзэнт улсыг эзэгнэн байгаа юм. Англи улс Энэтхэг хийгээд бусад газарт, гаднаас нь харахад улс төрийн машинд хяналт тавих эрхийг уг орны ард түмэнд өгөөд чухамдаа тийм үл үзэгдэх, түүнээс ч доргүй эзэнт улсыг гартаа барьж байхыг эрмэлзэж байгаа юм. Энэ бол ихээхэн аюултай үзэгдэл тул бид энэ талаар болгоомжтой байх нь чухал билээ.

	Филиппин нэгэнт колонийн эзэнт улсын дүр төрх биеэрээ байгаа болохоор бид үл үзэгдэгч эдийн засгийн империализм хаана байгааг олж харах гээд байх хэрэгцээгүй биз. Бид Филиппинийг сонирхон байдаг нь нэг их чухал биш боловч бас л санууштай нэгэн шалтгаан байгаа юм. Энэ орон өнөөдрийн байдлаар гадаад шинж төрхөөрөө испани˗америкийн колони орон боловч түүний эртний соёл энэтхэгээс гаралтай билээ. Энэтхэгийн соёл Суматра ба Яваар дамжин Филиппинд хүрч нийгэм, шашин, улс төр зэрэг амьдралынх нь бүх хүрээг хамрах болсон юм. Эртний энэтхэгийн үлгэр домог, манай утга зохиолын зах зух хүртэл тэнд дэлгэрсэн байлаа. Тэдний хэлэнд самгарди гаралтай үг олон бий. Хууль ёс, гар урлалын нэгэн адил Филиппиний урлагт энэтхэгийн нөлөө ихэд туссан байдаг. Тэр нөлөө тэдний хувцас хунар, гоёл чимэглэлд нь ул мөрөө үлдээсэн байдаг. Испаничууд гурван зуу гаруй жил удтал ноёрхон байх хугацаандаа эртний энэтхэгийн соёлын шинжийг хадгалсан бүхнийг арилгахыг хичээн байсан учраас одоо хадгалагдан үлдсэн зүйл бага болжээ. Испаничууд энэ орныг бүр эрт 1565 онд эзлэн авсан юм. Тийнхүү Филиппин Ази дахь европынхны анхны дэвсгэр газрын нэг болон хувирсан байна. Тэдний улс орныг удирдан жолоодох арга нь португал, британи. голландын колониудаас эрс ялгаатай бөгөөд худалдаа хийхийг ойшоодоггүй байлаа. Засаг захиргааны ажлын тулгуур нь шашин, түшмэдийн ихэнх нь шашны төлөөлөгчид, сүм хийдийнхэн байлаа. Филиппинийг «шашны төлөөлөгчдийн эзэнт улс» хэмээн нэрлэдэг байлаа. Ард түмний аж байдлыг дээшлүүлэх талаар өчүүхэн ч анхаардаггүй дур зоргоор аашлах, хавчиж хяхах, хүнд албан татвар ногдуулах, загалмайтныханд хатуурхан хандах явдал ердийн үзэгдэл болсон байжээ. Тийм байдлаас болж олон тооны бослого гарсан нь зүйн хэрэг байлаа. Филиппиний арал дээр худалдаа хийхээр олон хятад хүн очдог байжээ. Тэднийг загалмайн шашин шүтэхээс татгалзсан гэж зориуд алж хяддаг байжээ. Испани улс зарим үед англи, голландтай дайны байдалтай байсан учир тэдний худалдаачдыг Филиппинд ирэхийг зөвшөөрдөггүй, зарим үед тэд протестант шашинтан байсан тул католик шашинт испаничууд тэднийг буруу номтон хэмээн үздэг байв.

	Байдал улам бүр муудсаар байлаа. Харин нэг сайн тал байсан нь үнэн. Уг арлын янз бүрийн хэсэг, бүлгийнхэн нэгдэж, арван есдүгээр зууны үед үндэсний ухамсар бүрэлдэн тогтож эхэлсэн байна. Энэ зууны дунд үеэр уг арлуудыг нээсэн явдал гадаадын худалдаачдын хувьд боловсролын болон бусад салбарын талаар зарим нэг шинэтгэл хийх боломж олгосон байна. Наймаа арилжааны ажил хөгжиж, филиппиний дунд ангийнхан гарч ирэх болжээ. Филиппинчүүд ба испаничууд хоорондоо гэр бүл болох явдал их байсан бөгөөд тэгээд ч испани цус холилдсон филиппинчүүд олон бий. Испани үзэл ихэд дэлгэрч, Испанийг бараг эх орон шигээ үздэг болсон байлаа. Тэглээ ч гэсэн үндсэрхэх үзлийн сэтгэлгээ хүчтэй болсоор, гэтэл тийм үзэл санааг дардаг байсан учир уг үзэл улам хувьсгалт шинжтэй болж байжээ. Эхний үед Испаниас салж тусгаарлах гэсэн санаагүй зөвхөн өөртөө засах эрх олж авах, кортес хэмээн нэрлэдэг Испанийн хүч нөлөө мөхөс парламентад зарим нэг төлөөлөгч оролцуулах шаардлага л тавьж байжээ. Үндэсний хөдөлгөөн зөөлөвтөр эхэлснээ, дараа нь заавал хурцдаж, бүр эцэст нь тусгаарлаж, бие даахын төлөө тэмцэх болдог нь сонин хэрэг шүү. Эрх чөлөөний төлөө тавьсан шаардлагыг нухчин дарахад хүрвэл тэр нь дараа нь хоёр дахин их хүчтэйгээр өрнөн дэлгэрдэг байна. Тийнхүү Филиппинд эрх чөлөөний төлөө шаардлага улам хурцдаж, эрх чөлөөний төлөө тэмцэх үндэсний байгууллагууд байгуулагдаж, бас нууц нийгэмлэгүүд ч олноор бий болжээ. Доктор Хосе Рисалийн удирдсан залуу филиппинчүүдийн нам (эх орны үр садын Холбоо буюу Катипунан — Ред) онцгой үүрэг гүйцэтгэж байжээ. Испанийн эрх баригчид засгийн газруудын хэрэглэдэг цорын ганц арга болох аллага таллагын хүчээр хөдөлгөөнийг дарахыг хичээжээ. Рисаль болон бусад олон удирдагчдад алах ял оноож, 1896 онд цаазалсан байна.

	Тэр бол сүүлчийн дусал байсан юм. Түүний дараа испанийн засгийн эсрэг шууд бослого өрнөн дэлгэрч филиппинчүүд «тусгаар тогтнолынхоо» тунхгийг зарлажээ. Тэмцэл бүтэн жил үргэлжилж, испаничууд бослогыг дарж эс чаджээ. Дараа нь үндсэн шинэтгэл хийхээр амласны дүнд түр зуур байдал нам тайван болжээ. Гэвч Испаничууд ямар ч шинэтгэл хийгээгүй учир 1898 онд бослого дахин өрнөжээ.

	Тэр үеэр америк ямар нэгэн шалтгааны улмаас Испанитай муудалцаж улмаар хоёр орон дайн хийх болсноо зарлажээ. 1898 оны дөрөвдүгээр сард америкийн эскадр Филиппин рүү довтлон оржээ. Филиппиний бослогын удирдагчид агуу их америкийн бүгд найрамдах улс Филиппиний эрх чөлөөний төлөө зогсоно гэдэг хатуу итгэн дайнд америкуудад тусалжээ. Тэгээд тэд дахин тусгаар тогтнолоо зарлан бүгд найрамдах засгийн газар байгуулсан байна. 1898 оны есдүгээр сард Филиппиний конгресс хуралдаж, арван нэгдүгээр сарын эцсээр үндсэн хууль баталжээ. Гэвч конгресс үндсэн хуулиа хэлэлцэж байх хооронд Америкийн

	Нэгдсэн Улс Испанид цохилт өгч амжжээ. Испани хүчний хувьд сул байсан учир он дуусахаас өмнө ялагдсанаа хүлээж дайн төгссөн байна. Найрамдлын гэрээний болзол ёсоор Испани Филиппиний арлыг Америкийн Нэгдсэн Улсад найр тавин өгчээ. Боссон филиппинчүүд испанийн эрхшээлээс нэгэнт гарсан болохоор тар их бэлэг испанид тэртэй тэргүй хохиролгүй зүйл байлаа.

	Тийнхүү Америкийн Нэгдсэн Улсын засгийн газар уг арлыг эрхшээлдээ оруулах алхам хийж эхэлжээ. Тэр үед уг арал испанийн мэдлээс гарсан байсан тул Испани Филиппинтэй ямар ч холбогдол байхгүй, түүнийг бусдад шилжүүлэн өгөх эрх байхгүй гэж Филиппинчүүд эсэргүүцсэн боловч эрх чөлөөгөө олж авч баяр хөөр болон байсан яг тэр үед тэд испаниас бүр ч илүү хүчирхэг засгийн газрын эсрэг дахин тулалдах болоод байсан учир тэдний эсэргүүцэл талаар өнгөрсөн ажээ. Тэд хэдэн сарын хугацаанд зохион байгуулалттай улсын журмаар, дараа нь партизаны дайн хийх журмаар гурван жил хагас баатарлагаар тулалджээ.

	Тэгээд эцсийн эцэст бослого дарагдаж, Америкийн засаглал тогтоон ажээ. Нэлээд их шинэтгэл, ялангуяа боловсролын талаар шинэтгэл хийгдсэн боловч Филиппинчүүд эрх чөлөө олгохыг шаардсаар байлаа. 1916 онд Америкийн Нэгдсэн Улсын конгресс хуралдаж, сонгогдсон хууль тогтоох хуралд зарим эрх олгосон Жонсын хууль хэмээн нэрлэгдэх болсон хуулийн төсөл батлан гаргажээ. Тэглээ ч гэсэн америкийн генерал˗губернатор хууль тогтоох хурлын үйл ажиллагаанд оролцох эрхтэй ба тэр эрхээ ч эдэлдэг байлаа.

	Филиппиний арлууд дээр америкийн засаг захиргааг эсэргүүцсэн бослого гарч байгаагүй ч гэсэн филиппинчүүд оршин байгаа байдалтай эвлэрэхийг үл хүсэн тусгаар тогтнол олгохыг шаардан түүнийг ухуулсаар байгаа юм. Америкууд ямагт жинхэнэ империалист маягийн амлалт өгч, бид гагцхүү филиппинчүүдийн сайн сайхны төлөө л гэж энд ирсэн юм, филиппинчүүдийг биеэ дааж чаддаг болмогц арлаас явна гэдэг байлаа. 1916 оны Жонсын хуульд хүртэл; «Америкийн Нэгдсэн Улсын ард түмний зорилго бол Филиппиний арлууд дээр өөрийн засаглалыг тогтоохоос ямагт татгалзаж. тэнд тогтвортой засаг тогтмогц тусгаар тогтнолыг нь хүлээн зөвшөөрөхөд оршино» хэмээн заасан байжээ. Хэдий тийм боловч Филиппинд тусгаар тогтносон эрх олгохыг илэрхий эсэргүүцдэг хүмүүс америкт олон байдаг юм.      

	Одоо энэ захидлыг бичиж байгаа үед ч гэсэн Америкийн Нэгдсэн Улсын конгресс Филиппинд арван жилийн дотор эрх чөлөө олгоно гэсэн тогтоол гаргалаа гэх буюу ямар нэгэн мэдэгдэл хийлээ гэж сонинууд мэдээлсээр байгаа юм.

	Америкийн Нэгдсэн Улс эдийн засгийн тодорхой бодлогын үүднээс Филиппинийг ихэд сонирхож байдаг тул түүнийг хамгаалалтдаа барьж байхыг хичээж байгаа юм. Каучук бол америкт байдаггүй онцгой хэрэгцээт зүйлийн нэг учраас тэд филиппиний каучукийн тариаланд онцгой их шунаж байна. Гэвч тэд уг арлыг эзлэн авахад хүрсэн гол шалтаг бол Японоос айсанд оршино гэж би боддог. Япон Филиппинтэй шууд хил залгаа орших ба бас Японы хүн ам үлэмж өсөж байгаа юм. Тийм болохоор японы засгийн газар тэр арал руу шунахай савраа дүрж ч болох юм. Америк, японы засгийн газруудын хоорондын харилцаа тийм ч сайн биш учир Филиппиний ирээдүй бол Номхон далайн гүрнүүд хийгээд тэдний хоорондын харилцааны ерөнхий асуудлуудын хэсэг болон тавигдаж байгаа юм.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

